
Njonja Seng-tjin jang masi mengembeng aer di matanja, djadi tertawa mendenger itoe bitjara, tapi sigra djoega ia berlaloe boeat oeroesin segala apa jang perloe dipakeh.

Samantara di sitoe orang sedeng ripoe retjokin perkara kemanten lelaki jang bakal mengambil pasangannja, dalem satoe roemah di Toko-Tiga orang asik riboetin berbagi-bagi hal, seperti tentang oepatjara boeat menjamboet kadatengannja kamanten prampoean, tentang segala kaperloean jang misti dipakeh boeat trima tetamoe dan sabaginja.

Sabagimana orang bisa liat dari tetarep pandjang jang dipasang di moeka roemah teroes sampe pada tetangga-tetangga, njatalah di itoe roemah dari kamanten lelaki, pesta kawin itoe ada dirajaken tjara lebi sampoerna. Samantara di roemahnja nona Kim segala apa ada dibikin sadja sadjadi-djadinja, di sitoe ada dibikin persediahan boeat samboet kadatengannja tetamoe lelaki dan prampoean.

Besannja njonja Seng-tjin itoe ada satoe soedagar tembako jang mampoe, saorang she Bhe nama Tek-kian. Dengen tida membawa soeatoe apa ia dateng dari Pekalongan bersama istrinja, jang koetika itoe ada kandoet boentingan.

Dalem djalanken penghidoepan di Betawi, Tek-kian soeda mendapet doewa anak lelaki. Jang pertama dibri nama Han-jang, jang kadoewa Han-leng.

Sekarang, pada waktoe menikaken ia poenja

